
Aḍris : 

Ḥmed Umenṣur  yesɛa yiwen n weqcic d kraḍ n teqcicin. Aqcic d Muḥend Weɛmer, netta i d amenzu 

ɣlay, ɛziz aṭas ɣur yemma-s d baba-s d yessetma-s. Ḥmed Umenṣur-agi bxir i yella, yesɛa tamurt, azemmur, 

tazart, tibḥirin. Kra yellan d tanuft (Nneɛma) yella ɣur-s, tayuga n yezgaren, tafunast d tserdunt. Yessaǧaw 

irden, timẓin, tazart d zzit, irennu tiɣin d uzenzi n lmal. Ur t-ixus ulamma d kra, ur yeqqim ara alammi i 

yuɣal d amɣar yehtutan i wumi zzfen yeɣsan ara d-iḥuǧ. D win yutaben si temẓi-s… 

Yiwen wass iɛedda lqayed di taddart yewwi-d yid-s aberraḥ la d-yeqqar : « kra n win yesɛan aqcic 

yessefk ad t-yesɣer deg uɣerbaz ɣur irumyen ma ulac atan ad d-yefk lexḍa n ṣa frenk » (…) Imezdaɣ n 

taddart yerkel fkan arraw-nsen s aɣerbaz ad ɣren nnig lebɣi-nsen, ugaden ad xellṣen lexḍa. Ma d lḥaǧ Ḥmed 

yegguma ad yefk mmi-s Muḥend Weɛmer s aɣerbaz, yugad ad as-d-yuɣal d arumi, ammer ad iɣer tameslayt 

irumyen, yeqbel ad ixelleṣ ṣa frenk n lexḍa; yezmer ad ten-yefk. 

Kraḍ n wagguren deffir waya yusa-d ɣur lḥaǧ Ḥmed lqayed akked ccambiṭ nnan-as : 

- Atan ma yella teggummaḍ ad d-tefkeḍ mmi-k s aɣerbaz ad iɣer, atan abrid-a lexḍa ad tali ɣer kuẓ n duru. 

Deg wakud-nni d azal n wayen i teswa tfunast. Ɣef aya yettwaḥettem lḥaǧ Ḥmed nnig lebɣi-s akken 

ad yefk mmi-s s aɣerbaz ad iɣer tutlayt irumyen. Yesṭaxxer mmi-s Muḥend Weɛmer si tkessawt, yuzen-it s 

aɣerbaz ad iɣer (…)  

Mmi-s Muḥend Weɛmer tazemra n Yillu terra-t d tafat gar tizzyiwin-is di tmussni, di tussna, di 

leqraya d netta i yellan yettwafrez, yettwaxtar gar-asen. Yuɣal d tismin gar tizzyiwin-is, ɣef mraw d kuẓ 

iseggasen yerbeḥ agerdas n uzirew amezwaru, acku ur yekcim ara zik s aɣerbaz alarmi yewweḍ mraw d 

yiwen iseggasen. Yal aseggas ttaken-asen-d tunṭicin seg uɣerbaz, yessefreḥ baba-s d yemma-s d yessetma-s, 

yuɣal d netta i d tafat n twacult, yes-s i reggmen arraw-nsen (…) 

Mmi-s Muḥend Weɛmer yewweḍ d argaz d bu mraw d ṭam iseggasen deg usemmud-is. Yessawel-as-

d lḥakem irumyen akken ad yexdem ɣur-s d lxuǧa d amaray udabu-ines. Lḥaǧ Ḥmed yugi-as i mmi-s ad 

yexdem ɣur udabu afransawi. D ayen i t-yeǧǧan yuɣal d akerraz am baba-s yettaddam tisilet, yesteqsay 

baba-s di yal igan n tkerraza d wefras d uleqqem t….Muḥend Weɛmer yuɣal yettsewwiq yeznuzuy lmal-ines 

yessaǧaw tinufa i d-tettak tmurt-ines, yuɣal-as i baba-s d afus ayeffus, d netta i d imṣerref wis sin n twacult, 

yeṭṭef tiɣmert n tirrugza akken i yessefk lḥal, yezmer i yiman-is yessaweḍ akken ad yeṭṭef, ad yeddem 

tiɛekkmin i wumi zemren yergazen n lɛali (...) 

Isastanen : 

I. Tigzi n uḍris / Tutlayt : 

1. Ḥmed Umenṣur di tazwara yugi ad yefk mmis ad iγer : 

a. Ayγer ? 

b. D acu i asibeddlen rray-is ? 

2. Anita tallit n umezruy ideg teḍra teqsiḍta ? Kkes-d seg uḍris snat tenfaliyin it-id-yemmalen. 

3. Segzi-d tanfalit-a : Yuɣal-as i baba-s d afus ayeffus. 

4. Nadi-d seg uḍris aktawal n sɛaya ( Rbaḥ). ( 4 n wawalen). 

5. Af-d aẓar n wawal «  Takessawt ». Rnu-d sin n wawalen yezdi uẓar-a s γur-k (m). 

6. Ɣer tinawt-a : « Yal aseggas ttaken-asen-d tunṭicin seg uɣerbaz, yessefreḥ baba-s d yemma-s 

d yessetma-s, yuɣal d netta i d tafat n twacult, yes-s i reggmen arraw-nsen. » 

Bdu-tt akka :  «  Aseggas-a ad……………… » 

7. Semmi-d isumar n yal tafyir, ini-d d acu-t wassaγ i ten-yezdin : 

a- Yuɣal d netta i d tafat n twacult. 
b- Ad yuɣal d arumi, ammer ad iɣer tameslayt irumyen. 

8. Sleḍ tafyirt-a ( Talγa / Tawuri) : 

Lexḍa, ad tali ɣer kuẓ n duru. 
II. Asenfali s tira : 

« Lḥaǧ Ḥmed yugi-as i mmi-s Muḥend Weɛmer akken ad yexdem ɣur udabu afransawi. D 

ayen i t-yeǧǧan yuɣal d akerraz am baba-s... » 

Limer Muḥend Waɛmer ibedd mgal baba-s, iruḥ yexdem γer udabu afransawi.  

Aru-d aḍris amullis iseg ara d-sugneḍ amek tuγal tudert-s, d wassaγ-is akked twacult-is. 

- Ḍfer ayen iwatan deg tγessa d tutlayt. 

- Semres kra n tunuγin n uγanib. 

 

 

 

 

 

www.dzexams.com


